
Tiempúꞌ xíꞌnañúꞌún ne̱ 
ntiáꞌan kiko̱o ñɨ̱vɨ́ jee nsa̱ꞌá 
Ndiosíꞌ súkún jín ñɨ̱vɨ́. 



Jee ntu kútúníꞌ ná íyó-o jee 
íyó saɨn-ɨ. Jee ñu̱neenꞌ 
kúvi-i jee nóníji Ta̱chi̱ꞌ Ííꞌ 
Ndiosíꞌ nu̱u̱nꞌ nute.



Jee nkachiꞌ Ndiosíꞌ: “¡Kiko̱o ñuꞌunꞌ!” Jee ña̱ko̱o ñuꞌunꞌ. 
Jee nsi̱kúnání Ndiosíꞌ ñuꞌunꞌ vá “nuví”, jee ñu̱neenꞌ vá 
nsi̱kúnání re̱ꞌ “yakuááꞌ”. Jee nini kuíí jee nka̱jiéꞌé ɨɨn 
yakuááꞌ nɨ́ɨ́n, jee nku̱nijinꞌ jee nki̱jiéꞌé ɨɨn nuví nɨ́ɨ́n, jee
 suꞌva nkuvi ɨɨn ki̱vɨ̱ꞌ. 



Jee kuíre nkachiꞌ Ndiosíꞌ: “Koo ya̱ kunasɨꞌ nu̱u̱nꞌ ñɨ̱vɨ́ 
ma̱ꞌñú rá nute ya̱ saꞌá sɨ́ɨ́n-ɨ rá nute.” Jee nsi̱kúnání 
Ndiosíꞌ maa “súkún” ya̱ta̱ꞌ ñɨ̱vɨ́. Jee nini kuíí jee nka̱jiéꞌé 
ɨɨn yakuááꞌ nɨ́ɨ́n, jee nku̱nijinꞌ jee nki̱jiéꞌé ɨɨn nuví nɨ́ɨ́n, 
jee suꞌva nkuvi ki̱vɨ̱ꞌ uvíꞌ.



Jee nkachiꞌ Ndiosíꞌ: “Nutútú rá nute íyó chi̱ji súkún 
métúꞌún nu̱u̱nꞌ ni jee natu̱vi ñuꞌun íchí.” Jee nkuvi suꞌva. 
Jee nsi̱kúnání Ndiosíꞌ “ñuꞌun” nu̱u̱nꞌ íchí vá. Jee 
nsi̱kúnání re̱ꞌ “nteñúꞌún” nu̱u̱nꞌ nnu̱tútú rá nute. Jee niniꞌ 
Ndiosíꞌ ya̱ va̱ꞌa ví-i.



Jee kuíre nkachiꞌ Ndiosíꞌ: “Staꞌvíꞌ nu̱u̱nꞌ ñu̱ꞌún ntáká 
nu̱u̱nꞌ ya̱va̱ꞌ, rá yu̱ku̱ꞌ ya̱ koo nikɨn, jín rá yutun ya̱ ku̱ꞌva 

ya̱ koo nikɨn áxí titɨ iniꞌ-i. Jee ta ɨɨn ku̱ꞌva 
sánikua̱ꞌ tataꞌ ku̱ꞌva maáa.” 

 Jee nkuvi suꞌva. Jee nini kuíí 
 jee nka̱jiéꞌé ɨɨn yakuááꞌ nɨ́ɨ́n,

 jee nku̱nijinꞌ jee nki̱jiéꞌé 

ɨɨn nuví nɨ́ɨ́n, jee suꞌva nkuvi 
                   ki̱vɨ̱ꞌ uníꞌ.



Jee nsa̱ꞌá Ndiosíꞌ ni núvíꞌ rá ñuꞌunꞌ káꞌnú: 
ñuꞌunꞌ káꞌnú ka̱ꞌ sáva kuneí-i tu̱u̱nꞌ-u 
nuví, jín ñuꞌunꞌ su̱chí ka̱ꞌ sáva 
kuneí-i tu̱u̱nꞌ-u yakuááꞌ. Jee 
suni nsa̱ꞌá re̱ꞌ rá tiu̱u̱nꞌ. Jee 
nini kuíí jee nka̱jiéꞌé ɨɨn 
yakuááꞌ nɨ́ɨ́n, jee 
nku̱nijinꞌ jee nki̱jiéꞌé 
ɨɨn nuví nɨ́ɨ́n, jee 
suꞌva nkuvi ki̱vɨ̱ꞌ 
kúmíꞌ.



Jee kuíre nkachiꞌ Ndiosíꞌ: 
“Koo kue̱ꞌe̱ꞌ rá kitɨ tékúꞌ nu̱u̱nꞌ 
nute. Jee koo ntáká nu̱u̱nꞌ rá 
kitɨ chúchíyoꞌ ya̱ jikó rátíꞌ 
súkún nu̱u̱nꞌ ñɨ̱vɨ́.” Jee 
nini kuíí jee nka̱jiéꞌé ɨɨn 
yakuááꞌ nɨ́ɨ́n, jee nku̱nijinꞌ 
jee nki̱jiéꞌé ɨɨn nuví nɨ́ɨ́n, jee 
suꞌva nkuvi ki̱vɨ̱ꞌ úꞌúnꞌ.



Jee nkachiꞌ Ndiosíꞌ: “Koo rá kitɨ tékúꞌ: rá sa̱na̱ꞌ, rá kitɨ líꞌí 
ya̱ rá siúꞌun ráa maáráa nu̱u̱nꞌ ñu̱ꞌún, jín rá kitɨ yúkú. 
Taꞌviꞌ ta ɨɨn sánikua̱ꞌ tataꞌ kúvi maáráa.” Jee nkuvi suꞌva. 



Jee nkachiꞌ Ndiosíꞌ: “Saꞌá-ó ñɨvɨ ya̱ koo ráa sánikua̱ꞌ 
íyó-ó, ya̱ naku ráa iniꞌ-ó.  Saꞌá-ó ya̱ kuneí ráa kosoꞌ ráa 
nu̱u̱nꞌ rá tia̱ká íyó nu̱u̱nꞌ nteñúꞌún, jín nu̱u̱nꞌ rá kitɨ ya̱ 
jíkó rátíꞌ súkún, jín nu̱u̱nꞌ ntáká nu̱u̱nꞌ rá kitɨ, jín nu̱u̱nꞌ 
nɨꞌɨ ñɨ̱vɨ́, jín nu̱u̱nꞌ nɨꞌɨ rá kitɨ líꞌí 
ya̱ síúꞌun maáa nu̱u̱nꞌ ñu̱ꞌún.” 
Jee niniꞌ Ndiosíꞌ nɨꞌɨ ya̱ nsa̱ꞌá reꞌ, 
jee va̱ꞌa víꞌí íyó. Jee nini 
kuíí jee nka̱jiéꞌé ɨɨn yakuááꞌ 
nɨ́ɨ́n, jee nku̱nijinꞌ jee 
nki̱jiéꞌé ɨɨn nuví nɨ́ɨ́n, 
jee suꞌva nkuvi 
ki̱vɨ̱ꞌ íñúꞌ.



Jee I̱toꞌoꞌ-ó Ndiosíꞌ ña̱na̱ka re̱ꞌ ñɨvɨ vá nu̱u̱nꞌ ñu̱ꞌún nu̱u̱nꞌ 
viiꞌ víꞌí íyó ya̱ káá nu̱u̱nꞌ ñu̱ꞌún naní Edén, sáva satíñú-u 
nu̱u̱nꞌ ñu̱ꞌún vá jee kumí-i vá. 



Jee nta̱túníꞌ I̱toꞌoꞌ-ó 
Ndiosíꞌ nu̱u̱nꞌ ñɨvɨ vá 
jee nkachiꞌ re̱ꞌ: “Kuvi 
kajiꞌ nú rá vixíꞌ ntáká rá 
yutun nu̱u̱nꞌ ñu̱ꞌún. Soo 
koto yájíꞌ nú ya̱ vixíꞌ 
yutun ya̱ sáꞌá-a ya̱ kuniꞌ 
ñɨvɨ ya̱ váꞌa jín ya̱ 
niváꞌa. Sáá kajiꞌ nú 
maa jee máá naáꞌ nijia 
ya̱ kuviꞌ nú”, nkachiꞌ re̱ꞌ 
nu̱u̱nꞌ ñɨvɨ vá.



Jee nsi̱kúnání ñɨvɨ vá súví ntáká 
rá sa̱na̱ꞌ jín rá kitɨ chúchíyoꞌ íyó 
súkún jín nta̱ká rá kitɨ yúkú. Soo 
ntu nániꞌinꞌ ñɨvɨ vá ɨɨn ya̱ nuún 
íyó jín-i ya̱ chineí maa. 



Jee I̱toꞌoꞌ-ó Ndiosíꞌ nsi̱kúsúꞌ naanꞌ re̱ꞌ ñɨvɨ vá. Jee ni kíxíꞌ 
ñɨvɨ vá ntavaꞌ re̱ꞌ ɨɨn yɨkɨ íkáꞌ-a. Jee nxi̱nákóko re̱ꞌ i̱ka̱ꞌ-a. 
Jee jín yɨkɨ íkáꞌ ya̱ ntavaꞌ I̱toꞌoꞌ-ó Ndiosíꞌ i̱ka̱ꞌ ñɨvɨ vá jee 
nsa̱ꞌá re̱ꞌ ɨɨn ñaꞌan, jee ña̱na̱ka 
re̱ꞌ ña nu̱u̱nꞌ ñɨvɨ vá. 



Saáva xinóo te̱e tátáꞌ re̱ꞌ jín nánáꞌ re̱ꞌ 
jee kutayú re̱ꞌ jín ñasɨ́ꞌɨ́ re̱ꞌ, jee ɨɨn ni kuvi 
núvíꞌ ráa kuéntáꞌ íyó ɨɨn yɨkɨkúñu ni. 



1 60

’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ 
ñɨ̱vɨ́, saáva njia̱ꞌa re̱ꞌ Se̱ꞌya métúꞌún re̱ꞌ 
nkiji-i, sáva nta̱ká rá ñɨvɨ ya̱ kúneí iniꞌ 
ráa maa, jee nsáꞌ kɨ̱naanꞌ ráa, chisaꞌ 

kutekuꞌ ráa nɨ́ɨ́nkání jín re̱ꞌ. 



Romanos 3:23
Chi ntáká ñɨvɨ nsa̱ꞌá ráa kua̱chi jee saáva kújíká ráa ntu 

kénta kino̱o na̱a̱ꞌ ráa nu̱u̱nꞌ Ndiosíꞌ ya̱ viiꞌ kúñáꞌnú re̱ꞌ. 

Romanos 6:23
Chi ya̱ꞌvi ya̱ níꞌínꞌ ñɨvɨ jie̱ꞌe̱ꞌ kua̱chi ráa kúvi ya̱ naanꞌ ráa 

kuéntáꞌ jíꞌíꞌ ráa nu̱u̱nꞌ Ndiosíꞌ, soo ta̱ꞌvi̱ꞌ ya̱ síkútaꞌviꞌ Ndiosíꞌ 
ví ya̱ kutekuꞌ-ó jín re̱ꞌ nɨ́ɨ́nkání jie̱ꞌe̱ꞌ yɨ́ꞌɨ́-ó nu̱u̱nꞌ 

I̱toꞌoꞌ-ó Cristo Jesús.

Hebreos 9:27
Jee sukuán kuéntáꞌ kua̱ꞌ saá íyó va̱ji ya̱ níní kuviꞌ rá ñɨvɨ ɨɨn 

ni íchí, jee kuíre suni kiji tiñu ya̱ keꞌneꞌ Ndiosíꞌ kua̱chi. 



Efesios 2:8,9 
Chi jie̱ꞌe̱ꞌ ya̱ íyó mániꞌ iniꞌ Ndiosíꞌ néꞌyá re̱ꞌ ránoꞌó jee 

nna̱tavaꞌ re̱ꞌ ránoꞌó nu̱u̱nꞌ kua̱chi rán nsi̱káku re̱ꞌ ránoꞌó jie̱ꞌe̱ꞌ 
ya̱ kúneí iniꞌ rán Cristo, sú ntu íyó ni̱ꞌi̱nꞌ rán maa. Soo nsú 
ránoꞌó sáꞌá maa, chisaꞌ kúvi-i ta̱ꞌvi̱ꞌ nsi̱kútaꞌviꞌ Ndiosíꞌ nu̱u̱nꞌ 

rán. Jee nsú jie̱ꞌe̱ꞌ tiñu váꞌa sáꞌá-ó ví ya̱ nsi̱káku re̱ꞌ yó 
nu̱u̱nꞌ kua̱chi-ó, jee saáva ni ɨɨn-ó nkúvi kaꞌanꞌ téyɨ́ɨ́-ó ya̱ 

kúvi sikáku-ó maáó nu̱u̱nꞌ kua̱chi-ó. 

Romanos 10:9,10 
Chi retú jiáꞌayuꞌú nú jín yuꞌú nú ya̱ Jesús kúvi I̱toꞌoꞌ nú, jín 
retú ne̱ ánímaꞌ nú kúneí iniꞌ nú ya̱ Ndiosíꞌ nxi̱nátekuꞌ re̱ꞌ 

maa jee nxi̱nákóo re̱ꞌ maa nna̱tavaꞌ re̱ꞌ maa nteñu rá ni̱yɨ, 
saájee natavaꞌ Ndiosíꞌ noꞌó nu̱u̱nꞌ kua̱chi nú sikáku re̱ꞌ nó. 

Chi jín ánímaꞌ-ó kúneí iniꞌ-ó Jesús sáva siíyo Ndiosíꞌ 
kua̱chi-ó jee kino̱o na̱a̱ꞌ-ó nu̱u̱nꞌ re̱ꞌ, jee jín yuꞌú-ó jiáꞌayuꞌú-ó 

ya̱ I̱toꞌoꞌ-ó ví Jesús sáva natavaꞌ Ndiosíꞌ yó 
nu̱u̱nꞌ kua̱chi-ó nanitáꞌvíꞌ-ó. 



Juan 3:16,17 
’Chi na̱ ka̱ꞌ vá ñúnúunꞌ ka̱ꞌ Ndiosíꞌ ñɨvɨ ñɨ̱vɨ́, saáva njia̱ꞌa re̱ꞌ 
Se̱ꞌya métúꞌún re̱ꞌ nkiji-i, sáva nta̱ká rá ñɨvɨ ya̱ kúneí iniꞌ ráa 

maa, jee nsáꞌ kɨ̱naanꞌ ráa, chisaꞌ kutekuꞌ ráa nɨ́ɨ́nkání jín 
re̱ꞌ. Chi nsáꞌ nta̱jí Ndiosíꞌ Se̱ꞌya re̱ꞌ iniꞌ ñɨ̱vɨ́ yaꞌá sáva sijíta 

re̱ꞌ rá ñɨvɨ ñɨ̱vɨ́, chisaꞌ nta̱jí re̱ꞌ Se̱ꞌya re̱ꞌ sáva saꞌá re̱ꞌ ya̱ 
sikáku Se̱ꞌya re̱ꞌ ráa sáva ntu síjíta re̱ꞌ ráa jie̱ꞌe̱ꞌ kua̱chi ráa. 

1 Juan 5:11-13
Jee tu̱ꞌun na̱a̱ꞌ jiáꞌa re̱ꞌ ví yaꞌá: ya̱ ntaji Ndiosíꞌ ya̱ kutekuꞌ-ó 
nɨ́ɨ́nkání jín re̱ꞌ. Jee níꞌínꞌ ñɨvɨ kutekuꞌ ráa jín re̱ꞌ jie̱ꞌe̱ꞌ yɨ́ꞌɨ́ ráa 
naꞌá Se̱ꞌya re̱ꞌ. Jee ñɨvɨ ya̱ íyó jín Se̱ꞌya Ndiosíꞌ jee tékúꞌ-u 
jín re̱ꞌ. Jee ñɨvɨ ya̱ ntu̱ví íyó jín Se̱ꞌya re̱ꞌ jee ntu tékúꞌ-u jín 

re̱ꞌ. Rá tu̱ꞌun yaꞌá ntee ni̱ꞌ nu̱u̱nꞌ ránoꞌó ya̱ kúneí iniꞌ rán 
Se̱ꞌya Ndiosíꞌ sáva kukáꞌnú na̱a̱ꞌ iniꞌ rán ya̱ ya tékúꞌ rán 

nɨ́ɨ́nkání jín re̱ꞌ. 

